
ᐃᖏᐅᑉ ᑯᒪᖏᑦ 
ᑭᓲᕙ ᐃᖏᐅᑉ ᑯᒪᖏᑦ? 
ᑯᒪᖕᒥᒃ ᑕᐃᔭᐅᕙᒃᑭᓪᓗᑎᒃ ᐅᕝᕙᓘᓐᓃᑦ “ᑯᒪᐃᑦ” ᐃᖏᐅᑉ ᑯᒪᖏᑦ ᖁᐱᕐᕉᕗᑦ ᐃᓄᐃᑦ ᐃᖏᖓᓃᒐᔪᒃᖢᑎᒃ ᐊᖕᒪᓂᖓᓂᓘᓐᓃᑦ. 
ᐃᖏᐅᑉ ᑯᒪᖏᑦ ᓇᐃᑉᐳᑦ ᐳᔾᔫᑎᕋᓛᖑᖅᑰᔨᓪᓗᑎᒃ ᓂᐊᖂᑉ ᐅᕝᕙᓘᓐᓃᑦ ᑎᒥᐅᑉ ᑯᒪᖏᓐᓂᒃ ᐊᔾᔨᖃᙱᑦᑎᐊᖅᖢᑎᒃ. ᐃᖏᒃᑯᑦ 
ᑯᒻᒪᒃᓯᒪᔪᑦ ᖃᐅᔨᔭᐅᖃᑦᑕᖅᐳᑦ “ᐳᔾᔫᑎᕋᓛᒥᒃ” ᖁᐱᕐᕈᒥᒃ ᐅᕝᕙᓘᓐᓃᑦ ᐃᖅᑭᒥᒃ ᓇᓂᔭᐅᔪᖃᖅᖢᓂ ᑎᖏᖓᓃᑦᑐᒥᒃ 
ᐅᕝᕙᓘᓐᓃᑦ, ᐱᑕᖃᕋᔪᙱᓐᓂᖅᓴᐅᓪᓗᓂ, ᑎᒥᖓᑕ ᒥᖅᑯᖃᕐᓂᖓᓂ (ᖃᓪᓗᒃᑯᑦ, ᕿᒥᕆᐊᒃᑯᑦ, ᐅᒥᒃᑯᑦ, ᐅᓂᒃᑯᑦ, ᓂᐅᒃᑯᑦ 
ᐅᑐᕕᒃᑯᓪᓘᓐᓃᑦ).   
ᑯᒪᐃᑦ ᓂᐅᖁᒥ ᓇᓂᔭᐅᔪᑦ ᓂᐊᖂᑉ ᑯᒪᒋᒐᔪᒃᐸᖏᑦ, ᐃᖏᐅᑉ ᑯᒪᒋᙱᖦᖢᓂᒋᑦ. 
ᐆᒪᔪᐃᑦ ᐃᖏᒃᑯᑦ ᑯᒪᒃᑖᖅᐸᙱᑉᐳᑦ ᐅᕝᕙᓘᓐᓃᑦ ᐊᐃᑦᑐᕐᓗᐃᕙᙱᖦᖢᑎᒃ ᐃᖏᐅᑉ ᑯᒪᖏᓐᓂᒃ. 

ᐃᖏᒃᑯᑦ ᑯᒪᖃᓕᖅᑐᑦ ᖃᓄᖅ ᓇᓗᓇᐃᖅᓯᔪᓐᓇᖅᐸᑦ ᖃᐅᔨᔪᓐᓇᖅᐸᓪᓗ? 
ᐃᖏᒃᑯᑦ ᑯᒪᖃᓕᖅᑐᑦ ᓇᓗᓇᐃᖅᓯᔪᓐᓇᖅᐳᑦ ᖃᐅᔨᔪᓐᓇᖅᖢᑎᒡᓗ ᐊᖕᒪᓂᖓᒍᑦ ᐅᖏᓚᑲᑕᓕᖅᐸᑕ ᐊᒻᒪ ᐃᖅᑭᖏᓐᓂᒃ 
ᑕᑯᒃᓴᐅᔪᖃᓕᕐᓗᓂ ᐅᕝᕙᓘᓐᓃᑦ ᑯᒪᖕᒥᒃ ᐹᕐᖑᖅᑐᖃᕐᓗᓂ. 

ᖃᓄᖅ ᐊᐃᑦᑐᕐᓘᑕᐅᔪᓐᓇᖅᐸ? 
ᐃᖏᐅᑉ ᑯᒪᖏᑦ ᓄᓕᐊᕐᓂᒃᑯᑦ ᐊᐃᑦᑐᕐᓘᑕᐅᕙᒃᐳᑦ ᐃᓐᓇᐃᑦ ᑕᐃᒪᐃᒐᔪᖕᓂᖅᓴᐅᓪᓗᑎᒃ. ᓄᑕᖅᑲᑦ ᐃᖏᒃᑯᑦ 
ᑯᒪᒃᓯᐊᕐᕕᐅᔪᓐᓇᕆᕗᑦ ᓇᓗᓇᐃᕈᑕᐅᔪᓐᓇᖅᖢᓂᓗ ᖁᓄᔪᕐᓂᐊᖅᑕᐅᓯᒪᓂᖓᓂᒃ ᐅᕝᕙᓘᓐᓃᑦ ᐱᓂᕐᓗᒃᑕᐅᓯᒪᓗᓂ. ᐃᓛᓐᓂᒃᑯᑦ, 
ᐃᖏᒃᑯᑦ ᑯᒪᒃᑖᕈᓐᓇᖅᐳᑦ ᐃᓄᖕᒥᒃ ᐊᒃᑐᐊᖃᑎᖃᕐᓗᓂ ᑭᓱᑐᐃᓐᓇᕐᒥᓪᓘᓐᓃᑦ ᐊᒃᑐᐊᓗᓂ ᓲᕐᓗ ᐊᓐᓄᕌᓂᒃ, ᐊᓪᓕᓂᕐᓂᒃ, 
ᐊᓪᓚᕈᑎᓂᓪᓘᓐᓃᑦ ᐃᖏᒃᑯᑦ ᑯᒪᓕᖕᒧᑦ ᐊᑐᖅᑕᐅᔪᕕᓂᕐᓂᒃ. ᑯᒪᐃᑦ ᐆᒪᑯᑖᒍᓐᓇᙱᑉᐳᑦ ᑎᒥᐅᑉ ᐆᓇᕐᓂᖓᓃᑦᑐᓐᓃᕈᑎᒃ.   

ᖃᓄᖅ ᐃᖏᒃᑯᑦ ᑯᒻᒪᒃᓯᒪᔪᑦ ᐃᖢᐊᖅᓴᖅᑕᐅᔪᓐᓇᖅᐸᑦ? 
ᑯᒪᖕᓂᒃ ᑐᖁᕋᐃᔾᔪᑎᑦ ᐱᔭᐅᔪᓐᓇᖅᐳᑦ ᐄᔭᒐᖅᑖᕈᑎᖃᙱᒃᑲᓗᐊᕈᓂ. ᑖᒃᑯᐊ ᐃᖢᐊᖅᓴᐃᑎᑦ ᐊᑦᑕᕐᓇᙱᑉᐳᑦ ᐊᒻᒪ 
ᐊᑑᑎᖃᖅᖢᑎᒃ ᐴᖓᓃᑦᑐᑦ ᒪᓕᒋᐊᓖᑦ ᒪᓕᒃᑕᐅᑦᑎᐊᕈᑎᒃ ᓇᓕᖅᑲᖓᓃᑦᑐᕐᓘᓐᓃᑦ. ᐃᔨᕕᑦ ᖃᓂᒋᔮᒍᑦ ᐊᑐᕆᖃᐊᖃᙱᑦᑐᑦ. 
ᐅᓪᓗᓂᑦ 9-ᒥ 10-ᒧ ᑯᒪᒃᓯᐊᒃᑲᓐᓂᕈᕕᑦ ᐃᓅᓕᓴᐅᑎ ᐊᑐᒃᑲᓐᓂᕈᓐᓇᖅᐸᐃᑦ. 
ᐃᓅᓕᓴᖅᑕᐅᕌᓂᒃᓯᒪᓕᖅᐸᑦ, ᐃᖅᑭᓕᒫᑲᓴᑦ ᓱᓕ ᐊᑕᓂᐊᖅᐳᑦ ᓄᔭᖃᕐᕕᖓᓄᑦ. ᐃᖅᑮᑦ ᑯᑭᖕᒧᑦ ᐲᔭᖅᑕᐅᔪᓐᓇᖅᐳᑦ ᐅᕝᕙᓘᓐᓃᑦ 
ᑯᒪᐃᔭᐅᑎᒥᒃ ᐊᑐᕐᓗᑎᑦ. 
ᐃᓅᓕᓵᓂᒃᑯᕕᑦ ᐃᕆᐸᔪᓂᒃ ᖃᕐᓕᕋᓛᕐᓗᑎᑦ ᐊᓐᓄᕌᕐᓗᑎᓪᓗ. 
ᑯᒪᐃᑦ ᐊᒻᒪ ᐃᖅᑮᑦ ᓱᓕ ᐊᓐᓄᕌᒦᖏᓐᓇᖅᑐᑦ, ᐊᓪᓚᕈᑎᒥ, ᐅᕝᕙᓘᓐᓃᑦ ᐊᓪᓕᓂᕐᓂ ᑐᖁᓴᕈᓐᓇᖅᐳᑦ - ᐊᓐᓄᕌᓄᑦ ᐅᐊᓴᕐᕕᖕᒧᑦ 
ᐅᐊᓴᕐᓗᒋᑦ ᐸᓂᖅᓯᕐᓗᒋᓪᓗ ᑯᒪᓕᖕᒧᑦ ᐊᑐᖅᑕᐅᓚᐅᖅᑐᑦ ᐅᓪᓗᑦ ᒪᕐᕉᒃ ᐱᖓᓱᓄᑦ ᑎᑭᓪᓗᒍ ᐃᓅᓕᓴᓚᐅᙱᑎᓪᓗᒍ. ᐆᓇᖅᑐᒧᑦ 
ᐃᒪᕐᒧᑦ ᐅᐊᓴᕐᓗᒋᑦ ᐊᒻᒪ ᐆᓇᖅᑐᒧᑦ ᐸᓂᖅᓯᕐᓗᒋᑦ. ᐊᓐᓄᕌᑦ ᐅᐊᓴᕐᕕᖕᒧᑦ ᐅᐊᓴᕆᐊᖃᙱᑦᑐᑦ ᐊᓐᓄᕌᓂᒃ ᓴᓗᒻᒪᖅᓴᐃᔨᓄᑦ 
ᐅᐊᓴᖅᑕᐅᔪᓐᓇᖅᐳᑦ ᐅᕝᕙᓘᓐᓃᑦ ᕿᓪᓚᔪᑭᐊᒧᑦ ᐴᓚᐅᕐᓗᒋᑦ ᐃᒧᑦᑎᐊᕐᓗᒋᑦ ᐱᓇᓱᐊᕈᓯᕐᓄᑦ ᒪᕐᕉᖕᓄᑦ ᐴᖅᓯᒪᑎᓪᓗᒋᑦ. 
ᓄᓕᐊᖃᑎᒋᔭᐅᓚᐅᖅᑐᓕᒫᑦ ᑕᖅᑭᐅᓚᐅᖅᑐᓂ ᑐᓴᖅᑎᑕᐅᔭᕆᐊᖃᖅᐳᑦ ᐃᖏᐅᒃᑯᑦ ᑯᒪᖃᑐᐃᓐᓇᕆᐊᖃᕐᓂᖏᓐᓂᒃ 
ᐃᓅᓕᓴᖅᑕᐅᔭᕆᐊᖃᖅᖢᑎᒡᓗ. ᐃᓄᐃᑦ ᐃᖏᐅᒃᑯᑦ ᑯᒻᒪᒃᓯᒪᔪᑦ ᖃᐅᔨᓴᖅᑕᐅᔭᕆᐊᖃᖅᐳᑦ ᐊᓯᖏᓐᓂᒃ ᓄᓕᐊᕐᓂᕐᑯᑦ 
ᖁᐱᕐᕆᓯᒪᖕᒪᖔᑦ. 
ᐃᓅᓕᓴᖅᑕᐅᒃᑲᓐᓂᕆᐊᖃᖅᐸᑦ ᖃᓪᓗᒃᑯᑦ ᕿᒥᕆᐊᒃᑯᓪᓘᓐᓃᑦ ᑯᒪᖃᕐᓂᖓᓄᑦ ᐃᖅᑭᖃᕐᓂᖓᓄᓪᓘᓐᓃᑦ, ᐋᓐᓂᐊᕐᕕᖕᒥ 
ᑖᒃᑯᓄᖓ ᑐᕌᖓᔪᓂᒃ ᒥᖑᐊᖅᑖᖅᑎᑕᐅᔪᓐᓇᖅᐳᖅ. ᕚᓯᓖᓐᒥᒃ ᐊᑐᕆᐊᖃᙱᑦᑐᖅ ᐃᔨᖏᑦ ᖃᑭᖅᓯᔪᓐᓇᕐᒪᑎᒃ. 

ᐃᖏᐅᑉ ᑯᒪᖏᑦ ᐊᐃᑦᑐᕐᓘᑕᐅᑦᑕᐃᓕᔪᓐᓇᖅᐹᑦ? 
ᐃᖏᐅᑉ ᑯᒪᖏᑦ ᐊᐃᑦᑐᕐᓘᑕᐅᔪᓐᓇᖅᐳᑦ ᑯᒻᒪᒃᓯᒪᔪᒥᒃ ᐊᒃᑐᐊᒍᓂ, ᐅᕝᕙᓘᓐᓃᑦ ᐃᓛᓐᓂᒃᑯᑦ ᐃᓅᑉ ᑯᒻᒥᓯᒪᔫᑉ ᐊᓐᓄᕌᖏᓐᓂᒃ, 
ᐊᓪᓕᓂᖏᓐᓂᒡᓘᓐᓃᑦ ᐊᐃᑦᑐᕐᓗᒃᑕᐅᔪᓐᓇᕆᓪᓗᑎᒃ. ᐃᖏᐅᑉ ᑯᒪᖏᓐᓂᒃ ᐊᐃᑦᑐᕐᓗᐃᑦᑕᐃᓕᔪᓐᓇᖅᐳᑎᑦ ᐃᒪᓐᓇ: 

• ᓄᓕᐊᖃᑎᖃᖅᑕᐃᓕᓗᑎᑦ ᐃᓄᖕᒥᒃ ᐃᖏᐅᒃᑯᑦ ᑯᒻᒥᓯᒪᔪᒥᒃ. ᐃᖏᐅᒃᑯᑦ ᑯᒻᒥᓯᒪᔪᑦ ᓄᓕᐊᖃᑎᖃᕈᓘᔭᕆᐊᖃᙱᑦᑐᑦ 
ᑭᓯᐊᓂ ᐱᖃᑎᒋᕙᒃᑕᖓᓗ ᑕᒪᕐᒥᒃ ᐃᓅᓕᓴᖅᑕᐅᓯᒫᓂᓕᖅᐸᑎᒃ ᖃᐅᔨᓴᖅᑕᐅᓗᑎᒡᓗ ᑯᒻᒥᓯᒪᔪᓐᓃᑦᑎᐊᕐᒪᖔᑦ. 

• ᑯᒻᒥᓯᔫᑉ ᐊᓐᓄᕌᖏᓐᓂᒃ, ᐃᒡᓕᖓᓂᒃ, ᐊᓪᓕᓂᖏᓐᓂᒃ ᐊᒻᒪ ᐊᓪᓚᕈᑎᖏᓐᓂᒃ ᐊᑐᖃᑦᑕᙱᓪᓗᓯ. 
• ᐅᕕᓂᖕᓂᐊᖅᐸᒡᓗᑎᑦ ᐊᒻᒪ ᐊᓐᓄᕌᓂᒃ ᐃᕆᐸᔪᓂᒃ ᐊᑎᕙᒡᓗᑎᑦ ᐱᓇᓱᐊᕈᓯᑕᒫ. 
• ᐊᓐᓄᕌᑎᑦ ᐊᓪᓕᓂᖅᑎᓪᓗ ᐆᓇᑐᒧᑦ ᐅᐊᓴᖅᐸᒡᓗᒋᑦ ᐊᒻᒪ ᐆᓇᖅᑐᒧᑦ ᐸᓂᖅᓯᖅᐸᒡᓗᒋᑦ. ᐊᓐᓄᕌᑦ ᐊᓯᖏᓪᓗ 

ᐅᐊᓴᕐᕕᖕᒧᑦ ᐅᐊᓴᕆᐊᖃᙱᑦᑐᑦ ᐊᓐᓄᕌᓂᒃ ᓴᓗᒻᒪᖅᓴᐃᔨᓄᑦ ᐅᐊᓴᖅᑕᐅᔪᓐᓇᖅᐳᑦ ᐅᕝᕙᓘᓐᓃᑦ ᕿᓪᓚᔪᑭᐊᒧᑦ 
ᐴᓚᐅᕐᓗᒋᑦ ᐃᒧᑦᑎᐊᕐᓗᒋᑦ ᐱᓇᓱᐊᕈᓯᕐᓄᑦ ᒪᕐᕉᖕᓄᑦ ᐴᖅᓯᒪᑎᓪᓗᒋᑦ. 

 


